
ЕЛЕНА МАКСИМОВА1       УДК: 929 012:929

БИО-БИБЛИОГРАФИЈА 
НА Д-Р АЛЕКСАНДРА РОГЛЕВА

„Оној кој отиде, 
па ние, негувајќи го неговото сеќавање, 

останува со нас, посилен,
 не, поприсутен од живиот човек”.2  

– Антоан де Сент Експери

Александра Роглева (моминско Ангеловска) е родена на 17.12.1986 година во Штип, 
Република Македонија. 

Основно и средно гимназиско образование завршува во родниот град со одличен успех. 
Водена од нескротливиот дух за осознавање на општествените движечки сили и сопствен придонес 
кон нивно подобрување, го започнува изучувањето на правото. Во 2005 година се запишува на 
Правниот факултет „Јустинијан Први“ при Универзитетот „Св. Кирил и Методиј“ во Скопје. Во 
2008 година дипломира на истиот факултет и се стекнува со стручно звање - дипломиран правник 
(Bachelor of Law – LL.B).

Истата година се запишува на втор циклус студии на Правниот факултет при УКИМ одбирајќи 
ја кривично–правната област како блиска до нејзините стручни интереси и како материја во 
чие проучување ќе ја посвети својата академска иднина.  Во периодот од 2008 – 2011 студира 
на вториот циклус студии. По одбраната на магистерскиот труд со наслов „Казнено – правни 
аспекти на педофилијата“ на 11.1.2011 година, под менторство на проф. д-р Никола Тупанчески, 
се стекнува со назив магистер по право (Master of Laws - LL.M).

Нејзиниот амбициозен порив за знаење и напредување нескротливо ита кон следните 
врвови за освојување. Во 2011 година се запишува како редовен студент на трет циклус студии 
организирани од Школата за докторски студии при Универзитетот „Св. Кирил и Методиј“ во 
Скопје, (Правен факултет „Јустинијан Први“), модул – казнено право. Програмата на школата 
налага повторно студирање и полагање на испити по чие успешно совладување пријавува тема 
за истражување со наслов „Феноменолошки карактеристики на сексуалната злоупотреба на 
деца со посебен осврт на мерките за превенција, третман и заштита“ под менторство на проф. 
д-р Гордана Лажетиќ. Докторските студии ги завршува со просечен успех 9,77, а докторската 
дисертација ја брани на 13.6.2018 година. Се стекнува со научен назив доктор на правни науки 
од областа на казненото право. За изготвената теза рецензентската комисија во својот реферат 
наведува: „Докторската дисертација на кандидатката м-р Александра Ангеловска, со наслов 
Феноменолошки карактеристики на сексуалната злоупотреба на деца, со посебен осврт на 
мерките на превенција, третман и заштита, според мислењето на Комисијата за оцена, ги 
исполнува основните услови и стандарди за подготовка на докторска дисертација. Трудот значи 
1  Авторката е доцент на Правен факултет при Универзтетот „Гоце Делчев“ во Штип и близок соработник и пријател 
на Александра Роглева.
2  Изворно: He who has gone, so we but cherish his memory, abides with us, more potent, nay, more present than the living 
man - Antoine de Saint-Exupery.

збогатување на современата криминолошката мисла со дополнителни сознанија за проблемот 
на сексуална злоупотреба на деца и моделите на превенција/заштита и претставува солидна 
основа за натамошни истражувања во оваа сфера не само на кандидатката, туку и на сите 
други кои во иднина ќе се одлучат посериозно да ја истражуваат предметната област.... Во таа 
смисла, трудот не само што дава значаен придонес во домашната казнено – правна литература, 
туку со квалитетот на дадените елаборации и конзистентноста на предложените решенија 
претставува предизвик за пошироката научна мисла, воопшто.“

Во меѓувреме, Александра ги сплотува науката и праксата. Започнува да го применува 
наученото, и да совладува правни и животни предизвици. За особена почит, го шири својот 
фокус и кон други правни области и црпи знаење и искуство при добивање на нови можности, но 
секогаш ги поврзува со онаа материја која ја милува – кривичното право. 

Во 2012 година Александра го положи испитот за државен службеник и се стекна со потврда 
за положен испит за државен службеник издадена од Агенција за администрација, Министерство 
за информатичко општество и администрација. 

Во 2014 година положи правосуден испит и се стекна со уверение за положен правосуден 
испит издадено на 23.06.2014 година од страна на испитната комисија за полагање на правосуден 
испит при Министерството за правда на Р. Македонија. 

Во 2015 година положи и стручен испит за јавни набавки и се стекна со Лиценца за 
положен испит за лице за јавни набавки издадена на 22.10.2015 година од Биро за јавни набавки, 
Министерство за финансии на РМ. Во 2018 година повторно положи стручен испит за јавни 
набавки и се стекна со Лиценца за положен испит за лице за јавни набавки издадена на 21.12.2018 
година од Биро за јавни набавки, Министерство за финансии на РМ. 

Иако Александра ужива во предизвиците преку кои и се отвораат сопствените капацитети, и 
неуморно трага по новини за проширување на професионалните хоризонти, сепак, најисполнето 
се реализира во процесот на пренесување на осознаеното на други.  Во 2009 година е избрана 
за демонстратор на Правниот факултет при Универзитетот „Гоце Делчев“ во Штип каде работи 
скоро две години и несебично се дава во реализација на вежби и останати академски активности 
во текот на изведувањето на наставната програма. По скоро деценија практицирање на правото 
надвор од факултетските клупи, повторно посегнува по академската кариера и аплицира на 
конкурс за соработник на крвично правната катедра на истиот факултет. На тој конкурс, во 2019 
година, рецензентската комисија и ја поклонува довербата и Александра е одбрана за асистент 
по кривично право  на Правниот факултет при Универзитетот „Гоце Делчев“ во Штип. На 
конкурсот на кој е избрана, рецензентската комисија едногласно заклучува дека Александра 
„го има потребниот, и највисокиот просек меѓу кандидатите од прв циклус на студии, го има 
потребниот висок просек и од втор циклус на студии и познавањето на странски јазик. Таа има 
најбогата научно истражувачка активност меѓу кандидатите, која е евидентна во нејзиниот 
ангажман и објавените трудови.“

Паралелно со градење на академска кариера, Александра никогаш не го занемарува 
практицирањето на правото. Освен ангажманот како демонстратор, а од 2019 година и како 
соработник на Правниот факултет при Универзитетот „Гоце Делчев“ во Штип, во периодот јуни – 
ноември 2010 година работи и како приправник во адвокатска канцеларија „Кошевалиски“ – Штип.  
Од 2011 до 2014 година работи како соработник во одделението за правно – нормативни работи и 
јавни набавки во Општина Штип. Од 2014 до 2019 година работи како соработник во одделението 
за јавни набавки во Општина Штип и е лиценциран консултант од областа на јавните набавки. За 
својата успешна работа во одделението за јавни набавки, која придонела за сериозни економски 
заштеди на Општината, во 2016 година Александа се закитува со престижното Признание „Свети 
Никола“ доделено од страна на градоначалникот на Општина Штип. 

Во текот на студиите и при градењето на богата кариера во пракса, Александра посетува 
голем број на работилници, обуки и семинари и поседува сертификат за читање и пишување на 
англиски јазик BULATS, ниво B2, издаден од British Council, Macedonia. За времето додека работи 
како соработник на Правениот факултет при УГД,  дел е и од Правната клиника на Факултетот и 
преку неа несебично и стручно придонесува кон нудење на бесплатна правна помош.

Сепак, она највредно за споменување, а кое најдобро би овековечило дел од нејзината природа 
низ силата на „речта“, е прешироко за да се смести во овие маргини. Човечноста во говорот, 

ведрината во насмевката, жарот во секој нов здив, непресушната потреба за себенапредување 
притоа водејќи сизифовска битка со себеси, неуморноста, нескротливоста.... тоа е она за кое и 
словото е преоскудно. И сето е неспоредливо со блаженството кое и го вдахна мајчинството. По 
стапувањето во брак во 2018 година со Дарко Роглев, во 2019 година го добива својот син Давор, 
кому и покрај градењето на кариерата му е посветена со целата снага и битие. Мајчинството и 
дава елан да работи уште попродуктивно и да нижи публикувани дела. 

По кратко боледување, Александра Роглева ја губи најважната битка на 31.7.2021 година. 
За загубата која се почувствува во академските кругови, наставниот кадар од Правниот факултет 
при УГД напиша: 

„Александра ќе остане запаметена како голем научник, но пред сè како голем човек. 
Ведра, секогаш насмеана, амбициозна и исполнителна. Зборовите се претесни за да ја 
изразиме нашата болка и неверување и нејзината големина. Делата кои ги остави зад себе, 
ќе зборуваат за нејзината посветеност на правото и науката, но недореченото ќе одекнува 
долго низ нашите ѕидини“.

ОБЈАВЕНИ СТРУЧНИ И НАУЧНИ ТРУДОВИ И ПРЕЗЕНТАЦИИ
НА Д-Р АЛЕКСАНДРА РОГЛЕВА

„Развојот на современите комуникациски технологии и нивното влијание на проблемот 
на сексуална злоупотреба на деца“, објавен во Зборник на трудови од втора меѓународна 
научна конференција „Влијанието на научно - технолошкиот развиток во областа на 
правото, економијата, културата, образованието и безбедноста во Република Македонија“, 
Универзитет „Евро Балкан“ – Скопје, во 2014 (коавтор). 
„Најновите контролни механизми за казнено – правна заштита на јавните набавки во Р. 
Македонија во функција на спречување од злоупотреби на јавните финансии“, објавен во 
Зборник на трудови од втора меѓународна научна конференција „Општествените промени 
во глобалниот свет“, организирана од Правен факултет при Универзитет „Гоце Делчев“ - 
Штип 2015 (коавтор).  
„Процесна заштита на деца - жртви и сведоци на кривични дела во македонското 
законодавство“, објавен во списание на научни трудови од шеста меѓународна научна 
конференција „Меѓународен дијалог: Исток - Запад“ (право и политикологија), Меѓународен 
Центар за Славјанска Просвета – Свети Николе, 2015.
„Зајакнување на капацитетите на казнено - поправните установи преку образованието, 
обуката и стручното усовршување како облици на третман на осудените лица кои 
издржуваат казна затвор“, објавен во зборник на трудови „Состојби, предизвици и 
перспективи во воспитанието и образованието во Република Македонија“, Општина Штип, 
Комисија за образование, Совет на Општина Штип, Факултет за образовни науки,  2015.
„Казнено правна уреденост на абортусот во Република Македонија и европското 
законодавство“, објавен во меѓународно списание „Knowledge – capital of the future“, vol. 
8/1 2015 (коавтор).
„Еколошката економија – услов, а животната средина – детерминанта на здравјето: 
Регулатива и предизвици во Македонија“, објавен во меѓународно списание „Knowledge – 
capital of the future“, vol. 8/1 2015 (коавтор). 
„Функцијата на учителот и образованието во генезата на човечкиот капитал и економија 
базирана на знаење“, објавен во Зборник на трудови од научно – стручна трибина 
„Компетенциите и професионалниот развој на учителот“, 2015, (коавтор). 
„Redefinition of macroeconomic and macroprudential policy and Basel III Concept“, објавен 
во Зборник на трудови од меѓународна научна конференција „Безбедноста како предмет на 
истражување – пристапи, концепти и политики“ Факултет за Безбедност при Универзитет 
„Св. Климент Охридски“, 2015, (коавтор)
„Улогата на центрите за социјална работа во остварување на концептот на ресторативна 

правда спрема децата“, објавен во годишен зборник на Правниот факултет на Универзитетот 
„Гоце Делчев“ во Штип, vol.6 2016, (коавтор).
„Поим и казнено - правна уреденост на сексуалната експлоатација на деца во домашниот 
правен систем“, објавен во Student’s Social Science Journal, issue number 1, 2016 (коавтор).
„Child Sexual Abuse: Legal frame, mechanisms and future challenges in the Republic of 
Macedonia“, објавен во Меѓународен годишен зборник на факултетот за безбедност, 2016, 
(коавтор). 
„Родосквернавењето како облик на сексуално насилство врз деца – општествена и 
казнено – правна реакција“, објавен во Зборник на трудови од четврта меѓународна научна 
конференција „Општествените промени во глобалниот свет“ организирана од Правен 
факултет при Универзитет „Гоце Делчев“ - Штип, 2017.
„Меѓународен и национален контекст на прашањето за насилство врз децата од страна на 
возрасни во современото општетество“ објавен во годишен зборник на Правен факултет. 
во 2020, (коавтор).
 „Влијанието на медиумите врз правата на децата во современото општество со посебен 
осврт на состојбата во Република Северна Македонија“ објавен во Правен Фокус (Focus 
Iuris) - прво издание, 2020 година.
„Основни слабости на правно - институционалната рамка за заштита на децата од 
сексуална виктимизација во Р. Северна Македонија“ објавен во Македонска ревија за казнено 
право и криминологија на Македонија, 2020 година
„Спречување на корупција во јавните набавки во домашниот правен систем“, објавен во 
Зборник на трудови од Седмата научна конференција ‘Social changes in the global world’ на 
Правниот факултет при УГД, 2020 година.
 „Улогата на системот на социјална заштита во постапување со деца - жртви на 
сексуална злоупотреба“, објавен во Зборник на трудови од Седмата научна конференција 
‘Social changes in the global world’ на Правниот факултет при УГД, 2020, (коавтор)
„Corruption risk in implementing urgent public procurement during Covid-19 pandemia in R. 
North Macedonia“, објавен во Зборник на трудови од 15 тата меѓународна конференција „The 
Milestone of Law in the Area of Central Europe 2021“ организирана од Comenius University in 
Bratislava, 2021, (коавтор)
„Спроведување на постапките за јавни набавки поради крајна итност во време на пандемија 
на Ковид - 19“ објавен во Правен дијалог (23) во 2021, (коавтор)
„Детското престапништво во Република Северна Македонија низ призмата на половата 
застапеност“, објавен во Зборник на трудови од Осмата научна конференција ‘Social changes 
in the global world’ на Правниот факултет при УГД, 2021 година, постхумно, (коавтор).
„Социјална заштита на жртви на трговија со луѓе – правна и институционална рамка 
во Република Северна Македонија“, објавен во Зборник на трудови од Осмата научна 
конференција ‘Social changes in the global world’ на Правниот факултет при УГД, 2021 
година, постхумно, (коавтор).

Во спомен на Александра, 
а во чест на Давор! 

Слава ѝ!

доц. д-р Елена Максимова

ЕЛЕНА МАКСИМОВА


